
Bid-Digriet tal-Kongregazzjoni tal-Kult Divin 
tat-2 ta’ April 2011 il-festa liturġika tal-Papa 
qaddis Ġwanni Pawlu II bdiet tibda ssir ta’ 
kull sena fit-22 ta’ Ottubru, liema ġurnata hija 
marbuta ma’ meta kienet saret iċ-ċerimonja 
tiegħu ta’ inawgurazzjoni bħala Papa fl-1978, 
fejn wera biċ-ċar bid-devozzjoni kbira li kellu 
lejn il-Madonna. Dan il-Papa kellu devozzjoni 
kbira fuq kollox lejn din il-Madonna tal-Karmelu 
u kien jilbes il-labtu tagħha kif kiteb nhar il-25 
ta’ Marzu 2001.

Karol Jozef Wojtyla twieled f ’Wadowice fil-
Polonja fit-18 ta’ Mejju tal-1920 u miet fis-sena 
2005 wara li sofra għal diversi snin il-marda 
tal-Parkinson’s. Bħala tifel kien tawh il-laqam 
‘Lolus’ jew ‘Lolek. Jingħad li qabel ma twieled 
Karol, ommu Emilia Kaczorowska (1884-1929) 
ta’ dixxindenza Litwana u Lhudija, kienet dgħajfa 
ħafna f ’saħħitha u l-ġinekologu ta’ Wadowice 
Jan Moskala kien ordnalha biex tagħmel l-abort. 
Dan kien se jkun mela l-ewwel attentat fuq il-
ħajjet ta’ dan il-qaddis. Missieru kien jismu Karol 
(1879-1941) u serva fl-Armata Pollakka bħala 
Logutenent. Karol irċieva l-Ewwel Tqarbina 
fl-1929, fl-istess sena wara li ftit qabel kienet 
mietet omma fl-età ta’ 45 sena, hija u twelled ir-
raba’ tarbija li mietet magħha ukoll. Il-Papa kellu 
oħtu wkoll jisimha Olga li kienet sitt snin ikbar 
minnu u li kienet mietet ta’ tarbija. Fl-1932 kien 
tilef lil ħuħ uniku Edmund li kien tlettax-il sena 

ikbar minnu u li kien tabib u marad bit-tifu. 

Karol bħala tifel kien iħobb jilgħab il-futbol 
bħala gowlkiper u bħala żagħżugħ kellu mħabba 
lejn id-drama u t-teatru. Kellu ħafna ħbieb Lhud 
billi f ’Wadowice kienu jgħixu mat-3,000 Lhudi. 
Huwa rċieva s-sagrament tal-Konfirmazzjoni 
fit-3 ta’ Mejju 1938. Fl-1938 beda l-istudji 
universitarji fl-Università Jagiellonia fi Krakovja. 
Wara li kien miet missieru fl-1941 u b’hekk safa 
waħdu fil-familja fl-età ta’ 21 sena, ra l-mewt 
ma’ wiċċu meta ġie imtajjar minn tramm u sofra 
ksur f ’rasu u fl-1944 wara reġa’ ra l-mewt meta 
intlaqat minn trakk Ġermaniż u sofra grieħi fi 
spalltu. Wara li ħadem fil-barrieri tal-Fabbrika 
‘Salvoy’, fl-1942 daħal fis-Seminarju ‘klandestin’ 
ta’ Krakovja wara li l-Ġermaniżi kienu invadew 
lill-Polonja fl-1 ta’ Settembru 1939. Għal darba 
oħra ra l-mewt fis-6 ta’ Awwissu 1944 (data 
magħrufa bħala ‘Black Sunday’) fejn huwa ħarab 
mill-qilla tal-Gestapo li kienu qatlu dakinnhar 
lil sħabu kollha fosthom sieħbu li kien se jilħaq 
saċerdot miegħu. Sar djaknu fit-13 ta’ Ottubru 
1946. 

Laħaq saċerdot fl-1 ta’ Novembru tal-1946, 
ordnat mill-Kardinal Adam Stefan Sapieha fil-
kappella tas-Seminarju. Bejn l-1946 u 1948 
kien Ruma għall-istudji filosofiċi u teologiċi fejn 
kiseb id-dottorat. Bħala saċerdot, iż-żgħażagħ 
kienu jsejħulu ‘wujek’ li tfisser ‘ziju’. Sar isqof 

awżiljari ta’ Krakovja fit-28 ta’ Settembru tal-
1958 meta kellu 38 biss, taħt ir-reġim komunista 
mill-Arċisqof Eugeniusz Baziak. Dakinhar meta 
kien irċieva n-nomina għall-isqof kien qal 
lill-Kardinal Stefan Wyszynski: “jiena għadni 
żagħżugħ ħafna”. Sar Arċisqof ta’ Krakovja fit-30 
ta’ Diċembru 1963. Sar Kardinal ta’ Krakovja fis-
26 ta’ Ġunju tal-1967 mill-Beatu Pawlu VI. San 
Padre Piju fl-1947 kien ħabbarlu dan kollu. Sa 
mill-1971 huwa kien taħt il-lenti tas-servizzi 
sigrieti russi tal-KGB, u dawk Polakki tal-SB.

Il-Papa San Ġwanni Pawlu II ġie elett il-264 
Papa fis-16 ta’ Ottubru 1978 fl-età ta’ 58 sena 
biss, wara 8 votazzjonijiet fit-tielet jum tal-
Konklavi. L-ewwel Papa mhux mill-Italja wara 
455 sena. Jingħad li ġab 99 vot minn 111 vot fl-
aħħar votazzjoni wara li l-Kardinali kienu bidlu 
l-fehmiet tagħhom dwar il-‘papali’, il-Kardinal 
Siri ta’ Genova u l-Kardinal Benelli ta’ Firenze. 
Jingħad li Wojtyla kien ġab biss ħames voti fl-
ewwel votazzjoni. Fil-ħames votazzjoni huwa 
ġab 20 u fis-sitt votazzjoni ġab 40. 

Fuq l-apoġġ tal-Kardinal Willebrands tal-Olanda 
u ta’ Suenens tal-Belġju fis-seba’ votazzjoni kien 
biss żewġ voti ’il bogħod milli jiġi elett fejn ġie 
elett fl-aħħar fit-tmien votazzjoni. Jingħad li 
kellu xewqa li jieħu l-isem ta’ Stanislaw bħala 
Papa. Il-motto tiegħu jkun ‘Totus Tuus’ b’rabta 
mad-devozzjoni kbira li kellu lejn il-Madonna. 
Huwa dam Papa 26 sena u 5 xhur, it-tielet 
wieħed l-iktar li dam wara San Pietru u l-Papa 
Piju IX. 

Bħala Papa, l-ewwel attentat fuq ħajtu kien se 
jseħħ fil-Polonja fil-Knisja ta’ Jasno Gora fejn 
kien se jqaddes il-Papa, liema pjan b’xorti tajba 
falla għalkollox. Fit-13 ta’ Mejju 1981 seħħ 
l-attentat fuq ħajtu meta spara fuqu l-militant 
Tork Mehmet Ali Ağca fejn kien tilef ħafna demm 
wara li ntlaqat minn żewġ tiri minn erba’ sparati 
mill-attentatur. 

Sena wara fit-12 ta’ Mejju tal-1982 meta kien 
f ’Fatima Juan María Fernández y Krohn Spanjol 
tas-soċjetà xizmatika ta’ Levebre tah daqqa ta’ 
sikkina fejn għamel ferita mhux daqstant serja 
fuq il-Papa. Attentat ieħor kien se jseħħ fuq il-
Papa fil-Filippini fl-1995 u fl-1998 fil-Kroazja. 
Huwa żar 129 pajjiż fejn żar il-Polonja 8 darbiet, 
l-Istati Uniti u Franza 7 darbiet u ġie Malta 3 
darbiet, żar 715-il belt differenti, ibbeatifika 
1,340 pesuna u kkanonizza 483 qaddis. 

Huwa kiteb 14-il enċiklika fosthom Ecclesia de 
Eucharstia, Redemptoris Mater, Fides et Ratio, 
Veritatis Splendor, u Evangelium Vitae. Huwa 
miet fit-2 ta’ April 2005 fl-età ta’ 84 sena u sar 
qaddis wara disa’ snin biss. Il-labtu tal-Karmnu 
dejjem żammu fuqu fejn il-Madonna ħelsitu Il-Papa liebes il-Labtu tal-Madonna tal-Karmnu waqt 

minn tant perikli f ’ħajtu. Sar venerabbli fid-19 
ta’ Diċembru 2009, beatu fl-1 ta’ Mejju 2011 u 
kkanonizzat qaddis fis-27 ta’ April fl-2014. Huwa 
wkoll imsejjaħ bħala San Ġwanni Pawlu l-Kbir. 

Huwa patrun tal-Arċidjoċesi ta’ Krakovja, tal-
Jum Dinji taż-Żgħażagħ u tal-Laqgħa Mondjali 
tal-Familji. Il-festa tiegħu hija ċċelebrata fit-22 
ta’ Ottubru. Kienet bl-interċessjoni tiegħu nhar 
l-1 ta’ Mejju 2011 li Floribeth Mora Diaz mill-
Kosta Rika kisbet il-fejqan minn tumur f’rasha, 
liema miraklu permezz tiegħu huwa sar qaddis. 
F’intervista li tah il-Kardinal Stanislao Dziwisz 
li kien segretarju tal-Papa Ġwanni Pawlu II għal 
40 sena sħaħ, lill-ġurnalist Taljan Gian Franco 
Svidercoshi stqarr li “kont ngħix ma’ qaddis”. 

Nagħlaq b’silta mid-diskors tal-aħħar tat-tluq li 
għamel il-Papa San Ġwanni Pawlu II fl-ajruport 
ta’ Ħal Luqa nhar is-27 ta’ Mejju 1990: “L-aħħar 
xewqa tiegħi qabel nitlaq hi li l-għaqda, is-

solidarjetà u r-rispett reċiproku jkunu dejjem 
li jmexxukom fil-ħidma tagħkom għall-progress 
kontinwu ta’ pajjiżkom. … Jalla l-imħabba u 
s-sliem ikunu dejjem fi qlubkom u fi djarkom”. 
Ejjew inkomplu llum inkomplu nilqgħu dan il-
messaġġ li tana dan il-Papa Qaddis lill-Maltin u 
l-Għawdxin kollha.

